
MENNING
28 

MORGUNBLAÐIÐ ÞRIÐJUDAGUR 19. SEPTEMBER 2023

Sunneva Ása sýnir á Manhattan 
 Alþjóðlega listagalleríð Robilant+Voena opnaði fyrir 
helgi sýningu Sunnevu Ásu Weisshappel á Madison 
avenue á Manhattan, New York. Í tilkynningu segir 
að sýningin sé „önnur einkasýning listamannsins 
við þetta víðfræga gallerí, og var afar vel sótt, en sú 
fyrri var haldin í Lundúnum árið 2022 við frábærar 
undirtektir“. 

Sýningin ber titilinn Sunneva Ása Weisshappel: 
New Work og „rýnir í kvenleikann og unglingamenn-
ingu“, eins og fram kemur í tilkynningunni. Þar segir 
jafnframt að með verkunum líti Sunneva aftur í 
tímann á uppvaxtarár sín upp úr aldamótunum 2000. 

Hún „þræði nostalgíu inn í marglaga verkin“ og skoði „hvernig það er 
að vera unglingur, að þróa sjálfið og reyna í senn að passa inn í hópinn á 
jarðsprengjusvæði félagslegra stigvelda“.  

Sunneva Ása 
 Weisshappel

Hlutverkasetur velur verk á Kjarvalsstaði 
Sýningin Myndlistin þeirra var 
opnuð á Kjarvalsstöðum um 
helgina. Þar hefur fjölbreyttur 
hópur frá Hlutverkasetri valið 
listaverk á sýningu sem er hluti af 
stærri sýningu, Myndlistin okkar. 
Hlutverkasetur mun bjóða upp á 
leiðsögn og samtal um sýninguna 
í dag, þriðjudaginn 19. september, 
kl. 14. Sýning Hlutverkaseturs 
stendur til 26. september.

Í tilkynningu segir: „Hlutverka-
setur hefur um árabil komið í 
reglubundnar heimsóknir á Lista-
safn Reykjavíkur og fengið innsýn 
í starfsemi safnsins og sýningarn-
ar. Starfsemi Hlutverkaseturs 
er mikilvægt samfélagsverkefni 
sem aðstoðar einstaklinga sem 
einhverra hluta vegna, tímabund-
ið eða til lengri tíma, geta ekki 
stundað nám eða verið í vinnu.“

Sýningin Myndlistin okkar var 

opnuð á Kjarvalsstöðum á Menn-
ingarnótt og á þeirri sýningu er 
kubbur þar sem settar eru upp 
smásýningar undir heitinu Mynd-
listin þeirra. Þar býður Listasafn 
Reykjavíkur samstarfsaðilum sín-
um og fastagestum að velja saman 
verk úr safneigninni.

Myndlist Fjölbreyttur hópur frá Hlut-
verkasetri valdi verk á sýninguna. 

Njóttu þess að hvílast
í hreinum rúmfötum

Við þvoum og pressum rúmfötin 
- þú finnur muninn!

„Fyrsta árið sýndum við 17 kvik-
myndir en í ár eru þetta yfir 80 
myndir í fullri lengd og fleiri en 
160 stuttmyndir,“ segir Hrönn 
Marinósdóttir framkvæmdastjóri 
Alþjóðlegu kvikmyndahátíðarinnar 
í Reykjavík, eða RIFF (Reykjavík 
International Film Festival) eins og 
hún er jafnan kölluð. 

Hátíðin fagnar 20 ára afmæli í ár 
og því ekki úr vegi að spyrja hvaða 
spor Hrönn telji að hún hafi markað 
á Íslandi – og erlendis – á þessum 
tveimur áratugum. 

„Hátíðin er orðin einn stærsti 
menningarviðburður landsins, leyfi 
ég mér að segja, og hefur getið 
sér mjög gott orð erlendis líka. Til 
dæmis var hún valin af fagtímaritinu 
MovieMaker ein mest spennandi 
hátíðin 2023. Þannig að já, ég held 
að okkur hafi tekist að festa hana 
heldur betur í sessi og vekja athygli 
á því hvað það er mikil breidd í 
erlendri kvikmyndagerð,“ segir 
Hrönn og bætir því við að í upphafi 
hafi ekki margir haft trú á að svona 
hátíð myndi ganga því augljóst þótti 
að almenningur á Íslandi vildi bara 
sjá Hollywood-kvikmyndir.

Kom Reykjavík á kortið
En hvaðan spratt sú hugmynd að 

halda svona hátíð á Íslandi?
„Ég hafði um hríð búið á Spáni 

og í íbúð við hliðina á litlu kvik-
myndahúsi sem sýndi nær eingöngu 
listrænar kvikmyndir og spurði 
sjálfa mig af hverju svona kvikmynd-
ir kæmu ekki til Íslands. Svo eftir að 
við fluttum heim héldum við tvær 
vinkonur spænska hátíð árið 2001 
og eitt leiddi af öðru. Fyrir það var 
eiginlega enginn vettvangur fyrir 
„arthouse“-kvikmyndir sem er oft 
þýtt sem listrænar kvikmyndir en 
það fælir suma frá þannig að við 
skulum segja kvikmyndagerð eftir 
sjálfstæða kvikmyndahöfunda. En 
það vakti sem sagt fyrir okkur að 
breyta íslenskri kvikmyndamenn-
ingu og búa til vettvang þar sem 
væri hægt að sýna alls konar myndir 

og koma Reykjavík á kortið sem 
kvikmyndaborg.“

Hrönn útskrifaðist nokkrum árum 
síðar með MBA-gráðu frá Háskólan-
um í Reykjavík og nýtti námið þar til 
að vinna stefnumótun og kanna hvort 
það væri yfir höfuð raunhæft að reka 
alþjóðlega kvikmyndahátíð á Íslandi.

„Í þeirri vinnu var ég í sambandi 
við kvikmyndahátíð í Telluride í 
Colorado og tók viðtöl við aðstand-
endur þar sem og við kvikmynda-
hátíðina í Toronto sem er ein sú 
stærsta í heimi. Berlinale líka og 
fleiri. Lagði mikla vinnu í að skoða 
hvernig þessar hátíðir eru upp-
byggðar, hvaða tímasetning hentaði 
best því ekki vildum við skarast á 
við aðrar hátíðir þannig að það tók 
töluverðan tíma að skipuleggja þetta 
í upphafi.“

Mikið vatn hefur runnið til 
sjávar síðan þá þó að umgjörð 
hátíðarinnar hafi komist í nokkuð 
fastar skorður á fyrstu árunum, 
að sögn Hrannar. Til dæmis hafi 
flestir flokkar hátíðarinnar orðið 
til snemma og enn sé keppt um 
Gullna lundann en þar koma þær 
myndir til greina sem eru fyrsta eða 
annað verk nýrra og upprennandi 
leikstjóra.

„Við höfum líka alltaf reynt að 
vera með um það bil jafnt kynjahlut-
fall leikstjóra sem hefur gengið vel.“

Frakkland í fókus
Þú segir að 17 kvikmyndir hafi verið 

sýndar fyrsta árið og í ár eru þær 
rúmlega áttatíu (í fullri lengd). Hefur 
aðsókn þá líka verið að aukast jafnt 
og þétt?

„Já, hún hefur verið að aukast 
sem er mjög gleðilegt. Samkvæmt 
könnunum erum við að ná til ungs 
fólks en líka til eldri hópa. Þannig 
að aðsóknin hefur verið mjög góð. 
Fjöldi útlendinga kemur til að sækja 
RIFF og svo auðvitað ferðamenn 
sem eru þegar staddir á landinu.“

Finnurðu fyrir auknum áhuga 
erlendra kvikmyndagerðarmanna á 
hátíðinni?

„Já, tvímælalaust. Meira að 
segja ChatGPT segir að RIFF sé 
meðal fremstu kvikmyndahátíða 
og ekki var ég búin að mata hana 
á neinu. En án gríns þá fáum við 
mjög margar myndir með ósk um 
að þær fái inni á hátíðinni og það 
er stór faghópur sem fer yfir allar 
innsendingar og metur. Við erum 
líka í góðu samstarfi við aðrar 
hátíðir í Evrópu og erum til dæmis 
með nýjan flokk, Sjö sniðugar, sem 
er afrakstur þess samstarfs og á að 
vekja athygli á nýjum og spennandi 
kvikmyndagerðarmönnum.“

Frakkland er í fókus í ár og ég 
spyr Hrönn af hverju þetta mikla 
bíóland hafi ekki verið í fókus áður.

„Já, það er góð spurning. Kannski 
af því að franska sendiráðið hefur 
verið mjög öflugt á Íslandi og rekur 
sína eigin kvikmyndahátíð en svo er 
bara vel við hæfi að fagna 20 árum 
af RIFF með Frakkland í fókus.“

 l  Miðasala hafin á Reykjavík International Film Festival (RIFF) l  Hátíðin fest sig í sessi sem  
ein stærsta menningarhátíð landsins l  Aðsókn aukist jafnt og þétt og kvikmyndir aldrei fleiri

Hugdetta sem féll í kramið

 Höskuldur Ólafsson

hoskuldur@mbl.is

 Morgunblaðið/Eyþór

 Hátíð Hrönn Marinósdóttir á blaðamannafundi í gær. RIFF hefst 28. september og stendur til 8. október.

ALÞJÓÐLEGA KVIKMYNDAHÁTÍÐIN Í REYKJAVÍK 2023

RIFF í stuttu máli

• 248 kvikmyndaverk verða sýnd 
á RIFF í ár

• 87 kvikmyndir í fullri lengd
• 161 stuttmynd
• 113 kvikmyndir eftir konur 
• 130 kvikmyndir eftir karlmenn.
• Sýndar verða kvikmyndir frá 63 

löndum
• Meðal landa eru: Ísland, 

Slóvakía, Bretland, Írland, 
Bandaríkin, Finnland, Svíþjóð, 
Chile, Frakkland, Danmörk, 
Spánn, Víetnam, Singapúr, 

Litáen, Ísrael, Portúgal, Þýska-
land, Argentína, Mexíkó, Serbía, 
Rúmenía, Króatía, Austurríki og 
Grikkland

• Alls verða 39 Norðurlanda-frum-
sýningar

• 65 kvikmyndaverk hafa ekki 
verið sýnd áður á Íslandi

• Frakkland er það land sem send-
ir flestar kvikmyndir í ár, eða 30 
myndir í fullri lengd

• Aðalsýningarstaður hátíðarinnar 
í ár er Háskólabíó


